
Í eftirfarandi ritgerð er fjallað um mat og tilfinningar í tengslum við list og líf. Skoðaðar eru 

kenningar taóista og skáldasagnapersónunnar Bangsímons í tengslum við tilfinningar og 

lífsviðhorf. Einkum eru hversdagstilveran, tilviljunin og jákvæðnin skoðaðar með skrif A. A. 

Milne og Lao-Tse í huga. Listamennirnir Sophie Calle og Dieter Roth eru rannsakaðir og 

settir í samhengi við verk höfundar jafnframt því sem fjallað verður um feril höfundar. Þá er 

flúxus-stefnan og tenging hennar við mat skoðuð og kafað í saumana á nokkrum verkum 

höfundar s.s. Máltíðin (2015) og Landslag (2014). Með ofangreinda þætti í huga sýnir 

höfundur fram á hversu náin tengslin milli matar, tilfinninga og lista eru, jafnframt því að 

greina og tala um eigin ástæður fyrir listsköpun. 

Inngangur 
 
Hér verður fjallað um mat og tilfinningar og tengsl þeirra við list. Ég mun byrja á því að fjalla 

um það hvers vegna ég fæst við list ásamt því að tala aðeins um muninn á börnum og fullorðnum 

og um það hvaðan hugmyndir koma. Því næst kynni ég Bangsímon til leiks, greini viðhorf hans 

til lífsins og flétta hugmyndir taóista um gang tilverunnar og mikilvægi þess að borða inn í þá 

umfjöllun. Þá verður einnig fjallað um hversdagsleikann sem viðfangsefni því eins og segir í 

Bókinni um veginn; „Allir hlutir eiga rót sína í tilverunni [...].“1 Í framhaldi af rannsóknum á 

sjálfhverfa birninum og einfaldleika lífsins (ef það gleymist ekki að borða) skoða ég eigin verk, 

þá einna helst matartengd verk á borð við sýninguna Máltíðin (2015)2 og verkið Landslag 

(2014),3 og set í samhengi við listumhverfi og listamennina Sophie Calle og Dieter Roth. Að 

lokum kem ég inn á hugmyndir um list og mat sem spruttu fram með flúxus og tengi eigin 

verkum. 

 Orðatiltækið að borða tilfinningar sínar er eitthvað sem mér þykir mjög áhugavert og 

að rannsaka tengslin á milli tilfinninga og matar er verðugt verkefni. Matur er gómsætur og 

skemmtilegur en getur einnig komið manni í klandur eða valdið erfiðleikum eins og Bangsímon 

komst að þegar hann heimsótti eitt sinn Kanínku, vinkonu sína, og festist í dyragættinni í viku 

vegna þess að hann hafði borðað aðeins of mikið hunang.4 Matur er efniviður sem mér þykir 

gott að vinna í og slakandi að vinna með; önnur tengsl við tilfinningar. Svipuð þægindi og ég 

finn í mat finn ég þegar ég les barnabækur og þegar ég byrjaði að lesa sögurnar um Bangsímon 

sem fullorðin kona sá ég hversu mikil lífsspeki felst í þeim um einfaldleika tilverunnar. 

Vellíðanin í hinu hversdagslega sprettur af því að flækja ekki hlutina um of. Hér á eftir verður 

skoðað hvernig má gera listræna upplifun úr því hversdagslega og hvaða tilfinningalegu tengsl 

matur og list eiga sameiginleg. 

 
 
 
 
 
 
 
 
 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
1 Lao-Tse, Bókin um veginn, Jakob J. Smári og Yngvi Jóhannesson þýddu, 2. útgáfa, (Reykjavík: Stafafell, 
1971), bls. 48. 
2 Sjá viðauka VI. 
3 Sjá viðauka IV.	
  
4 A. A. Milne, Winnie-the-Pooh, (London: Egmont Books Limited, 2000), bls. 26. 

Hvers (vegna?) dagsleikinn 
 
Æskan mótar manneskjuna og sama má segja um flest sem hendir hana. Samferðamenn 

eru líka áhrifavaldar á einn eða annan hátt. Þessi tilhneiging, að vera áhrifagjarn er 

einkar áberandi í litlum manneskjum, þ.e. börnum, en á sama tíma hafa þau einstaka og 

áhugaverða sýn á heiminn sem oft er erfitt er að muna eftir og tengja við þegar maður 

eldist og draumlyndi æskunnar rennur af manni. 

 

Þegar hún kom að skógarmörkunum hafði sprænan fullorðnast svo hún var 

næstum orðin að á, og verandi orðin fullorðin, hoppaði hún ekki og skoppaði 

glitrandi áfram eins og hún gerði þegar hún var yngri, heldur hreyfði hún sig 

hægar. Af því að núna vissi hún hvert hún var að fara og sagði við sjálfa sig, 

„Það liggur ekkert á. Við komumst á áfangastað einhvern daginn.“5 

 

Upp að ákveðnu marki er vissulega heilbrigt og gott að fullorðnast, að kunna að taka lífinu með 

ró og slaka á, sætta sig við hlutina eins og þeir eru. Það er þó líka einkar mikilvægt að vera 

meðvitaður um að halda í barnið í sér og ég vil halda fast í það. Einfaldleiki og jákvæðni 

æskunnar er eitthvað sem margir tapa á lífsleiðinni; lífsgleðin dvínar og veröldin missir lit og 

glans. Litur og hraði og að sjá það fallega og skemmtilega í lífinu; að vera drifinn áfram af 

lífskrafti, það er mikilvægt. Eyrnaslapi, einn af persónunum í sögunum um Bangsímon, spyr 

sig reglulega; af hverju?6 Hann er þunglyndasti vinur bangsans en hann hittir þó oft naglann á 

höfuðið. Af hverju list? Listin er tilraun listamanna til þess að gæða lífið lit að nýju, að 

endurheimta það sem hefur tapast hjá svo mörgum; gera eitthvað ófyrirsjáanlegt og 

skemmtilegt, sýna fólki hvað hlutirnir geta verið áhugaverðir og öðruvísi. Fólk gleymir því oft 

að það er sérstakt og tapar þannig eiginleikanum til þess að njóta og þykja vænt um sjálft sig: 

„Að njóta lífsins og vera sérstakur. Þú veist það eru allir sérstakir.“7 

Fyrir mér er listin til þess að létta lífið - hún er leikur og rannsókn og það að fylgja eigin 

sannfæringu, að vera í kringum vini sína og lesa. Hún þarf ekki að vera flókin, ég vil gera lífið 

að list; setja á svið hversdagsleikann og sýna hann sem eitthvað framandi og spennandi, sýna 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
5 By the time it came to the edge of the Forest the stream had grown up, so that it was almost a river, and, being 
grown-up, it did not run and jump and sparkle along as it used to do when it was younger, but moved more 
slowly. For it knew now where it was going, and it said to itself, “There is no hurry. We shall get there some 
day.” Þýðing Berglindar Ernu Tryggvadóttur [hér eftir skammstafað BET]. A. A. Milne, The House on Pooh 
Corner, (New York: E.P. Dutton & co., inc., 1961), bls 92. 
6 Milne, Winnie-the-Pooh, bls. 42. 
7 „Enjoying life and being Special. Everyone is Special, you know.“ Þýðing BET. Hoff, The Tao of Pooh, (New 
York: E.P. Dutton & co., inc., 1982), bls. 116. 

fólki hvað lífið er skondið, ef einhver skyldi hafa gleymt því; koma með ný sjónarhorn á hluti 

sem við tökum sem sjálfsögðum frá degi til dags. Hversdagsfegurðin er mitt viðfangsefni, það 

sem ég skoða hvað mest, bæði meðvitað og ómeðvitað. Ég leita innblásturs í fólkinu sem er í 

kringum mig; það er það sem heillar mig mest af öllu, fólk er alltaf viðfangsefni mitt á einn 

eða annan hátt. Yfirleitt kvikna hugmyndir hjá mér í kringum fólk, þegar ég tek eftir einhverju 

sem er að gerast í mínu nánasta umhverfi, þegar ég er með fólki. Ég verð sérstaklega innblásin 

af fólki sem ég þekki, það er það sem ég hef ástríðu fyrir, þeir sem mér þykir vænt um. 

Stundum spretta hugmyndir fram þegar maður er í strætó og sumir fá hugmyndir þegar 

þeir eru alveg að sofna. Þær spyrja hvorki um stað né stund, koma þegar maður rembist við að 

fá hugmynd og líka þegar hugurinn er við eitthvað allt annað. Hugmyndir um hugmyndir eru 

mismunandi en ég samsvara mig mjög kenningum Stephen King og Benjamin Hoff um hvaðan 

hugmyndirnar koma. King veit einfaldlega ekki hvaðan þær koma eins og hann segir í 

sjálfsævisögu sinni um samtal sem hann á aldrei við samstarfsmenn sína; „Við erum 

rithöfundar, og við spyrjum hvert annað aldrei hvaðan við fáum hugmyndirnar okkar; við vitum 

að við vitum það ekki.“8 Hoff tekur á vissan hátt undir þetta því hann telur, undir formerkjum 

Bangsímons, að hugmyndirnar komi til okkar, ekki að við fáum þær, að þær verði til úr engu.9 

En hvaðan sem þær koma þá koma þær, stundum hundrað í einu og stundum engin. Ég vinn 

bæði úr þeim hugmyndum sem ég fæ og vinn í efni þangað til ég fæ hugmyndir. Ég vinn 

markvisst með nokkra miðla; ljósmyndun, skrif, rannsóknir og viðburði. Myndlist er leið til 

þess að skrásetja og skreyta lífið og það er það sem ég vil gera með verkum mínum. Texti og 

ljósmyndun hafa alltaf verið undirstaðan í því sem ég geri og finnst mér t.d. gott að skrifa 

handrit að því sem ég ætla að gera áður en ég framkvæmi það líkt og Sophie Calle talar um í 

bók sinni True Stories.10  

Myndlistaráhugi minn hófst með ljósmyndun en fljótt komu skrif til sögunnar og hafa 

þau alltaf verið það sem ég geri til hliðar við allt annað sem ég prófa. Að halda matarboð eða 

taka fallegar myndir, stinga skúlptúrum og skemmtilegum skilaboðum hér og þar til þess að 

vekja fólk til umhugsunar og vekja með því tilfinningar. Þegar ég skrifa þá skrifa ég annars 

vegar um fyrirfram ákveðið efni, einhverja hugmynd sem komið hefur til mín, og hins vegar 

sest ég niður og byrja að skrifa í flæði og læt ráðast hvað kemur út úr því. Hugmyndaferlin eru 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
8 We are writers, and we never ask one another where we get our ideas; we know we don’t know. Þýðing BET. 
Stephen King, „First Foreword“ í On Writing: A Memoir of the Craft, ix-xii, (London: Hodder & Stoughton, 
2000), bls. x. 
9 Hoff, The Tao of Pooh, bls. 150. 
10 Sophie Calle, True Stories, (Göttingen: Steidl, 2010), bls. 13. 

mismunandi eftir miðlum; við ljósmyndun hef ég sjaldnast ákveðið mótíf, leyfi deginum bara 

að ráða hvert hann fer með mig, hvaða fólk ég hitti og hef myndavélina við höndina sem tól til 

þess að grípa það sem verður á vegi mínum. Ljósmyndin hefur þann magnaða eiginleika að 

fanga tímann þegar hann er að líða og gera með því minningar ódauðlegar.11 Viðburðirnir mínir 

og gjörningar verða oftar til út frá minningum eða minningabrotum sem ég hef fangað og geymt 

og langar á einhvern hátt að endurskapa eða heiðra eða bara finna betri leiðir til að vinna úr og 

eiga, bæði með sjálfri mér og með umheiminum. 

 

Sjálfið 
 

„Hvað ertu að elta?“ sagði Grislingur og færði sig nær. 

„Það er einmitt það sem ég spyr sjálfan mig að. Ég spyr mig, hvað?“ 

„Hverju heldurðu að þú svarir?“ 

„Ég þarf að bíða þangað til ég næ í skottið á því til að komast að því,“ sagði 

Bangsímon.12 

 

Fæstir sjá það kannski en skáldsagnapersónan Bangsímon er mikill listamaður, þó ekki sé nema 

í hugsun. Veröld hans snýst um það að gera það sem hann langar til, þegar hann langar til, segja 

það sem honum dettur í hug hverju sinni, þrátt fyrir að vera misskilinn af flestum. Hann getur 

stundum virst klaufalegur og oft misheppnast það sem hann tekur sér fyrir hendur en hann lítur 

aldrei á það sem mistök, heldur bara ótrauður áfram, hin fullkomna mynd af listamanninum. 

Fyrir Bangsímon er það mikilvægasta í heiminum vinir hans og hunang, því maður verður nú 

að borða til að lifa. Svo er hunangið líka ein helsta ástæðan fyrir ferðalögum og ævintýrum 

bangsans góða; hann er alltaf á leiðinni að heimsækja einhvern til þess að fá kannski smá klípu 

(e. smackrel) af einhverju gómsætu og eiga góðar stundir með vinum. Benjamin Hoff greinir 

hegðunarmynstur Bangsímons í bók sinni The Tao of Pooh og þar segir hann m.a. í þessu 

samhengi; „Það er ferlið sem er það mikilvæga,“13 bæði í heimspeki Bangsímons og ófárra 

listamanna. Leiðin í áttina að hunangi og vináttustund eða myndlistarverki er ævintýrum stráð. 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
11 Calle, True Stories, bls. 107. 
12 „Tracking what?“ said Piglet, coming closer. 
„That’s just what I ask myself. I ask myself, What? 
„What do you think you’ll answer?“ 
„I shall have to wait until I catch up with it,“ said Winnie-the Pooh. Þýðing BET. Milne, Winnie-the-Pooh, bls. 
34.	
  
13 It’s really the process that’s important. Þýðing BET. Hoff, The Tao of Pooh, bls. 112. 

Í verkum mínum og lífi finn ég taóisma líkt og Benjamin Hoff hefur fundið í sögunum 

um Bangsímon. Hugmyndir um það að tilveran sjálf sé grundvallaratriði taóismans14 heilla 

mig. Ég reyni eftir fremsta megni að mála tilveruna jákvæðum og björtum litum, þó auðvitað 

bregði fyrir drungalegum undirtónum hér og þar, en jákvæðnin er eiginleiki sem ég vil tileinka 

mér á hverjum degi, bæði í lífi og list. Tilveran er aldrei eins grá og hún getur virst, það er alltaf 

eitthvað magnað rétt handan við hornið. Taóisminn er einmitt það, hann „[...] lítur á allar 

athafnir sem jákvæðar og árangursríkar.“15 Þannig vil ég að heimurinn minn sé; jákvæður og 

bjóðandi. 

Bangsímon er vissulega mjög taóískur í hegðun eins og Hoff hefur réttilega komið á 

framfæri í fyrrnefndri bók. Ómeðvituð taóísk lífspeki bangsans heillar mig mjög, 

hugmyndirnar um starf án strits í einhverjum skilningi, það að líta jákvæðum augum á 

heiminn16 og leyfa hlutunum að gerast, vera áhyggjulaus. Að gera það sem ég kann vel og láta 

reyna á það sem ég kann ekki og sjá hvað gerist. Hoff talar einmitt um þetta, hann álítur að 

þessir hlutir gerist svo hinir hlutirnir geti gerst; framvinda lífsins hefur öll einhvern tilgang þó 

svo að maður átti sig ekki á því strax;17 „Það er ekki spurning um að skilja eða ekki. 

Skilningurinn er blekking.“18 Hlutirnir þurfa ekki að vera slæmir þó svo að þeir geti virst það 

við fyrstu sýn, stundum þarf bara að sleppa tökunum og fljóta með og sérstaklega getur það átt 

við þegar maður er að flækjast um í listinni. Taóíska kenningin um hinn ósnerta kubb (e. 

Uncarved Block) er hugmynd sem áhugavert er að skoða í samhengi við líf og listhugsun; 

hlutirnir eru ekki endilega erfiðir þó þeir virðist flóknir. 

 

Þegar þú sleppir tökunum á hroka, flækjum og nokkrum öðrum þáttum sem fyrir 

eru, muntu fyrr eða síðar uppgötva hið einfalda, barnalega og dularfulla 

leyndarmál þeirra sem tileinka sér fræði hins ósnerta kubbs: lífið er 

skemmtilegt.19 

 

Að vera í stöðu hins ósnerta kubbs er að geta notið þess einfalda í lífinu, þess náttúrulega. Í 

framhaldi af því kemur hæfileikinn til þess að vera hvatvís og láta hið ómögulega ganga upp,20 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
14 Taó: hin ómeðvitaða þekking, Leifur Sörensen þýddi, (Reykjavík: Forlagið, 1994), bls. 10.  
15 Taó: hin ómeðvitaða þekking, Leifur Sörensen þýddi, bls. 30. 
16 Taó: hin ómeðvitaða þekking, Leifur Sörensen þýddi, bls. 30. 
17 Hoff, The Tao of Pooh, bls. 80.  
18 Taó: hin ómeðvitaða þekking, Leifur Sörensen þýddi, bls. 56. 
19 When you discard arrogance, complexity, and a few other things that get in the way, sooner or later you will 
discover that simple, childlike, and mysterious secret known to those of the Uncarved Block: Life is Fun. 
Þýðing BET. Hoff, The Tao of Pooh, bls. 20. 
20 Hoff, The Tao of Pooh, bls. 21. 

eitthvað sem Bangsímon tekst alltaf að gera og það sem listamaðurinn gerir reglulega með 

verkum sínum. 

Bangsímon er vinamargur og hugsar vel um vini sína en á sama tíma getur hann þó 

verið örlítið sjálfhverfur, eiginleiki sem er listamönnum upp að einhverju marki nauðsynlegur, 

þó svo að fæstir vilji kannski viðurkenna það. Á fyrstu blaðsíðu bókarinnar Winnie-the-Pooh 

stendur: 

 

„Hvernig sögur finnst honum skemmtilegar?“ 

„Um sjálfan sig. Af því að hann er þannig björn.“21 

 

Sjálfið og sjálfsskoðun er eitt af mínum aðalviðfangsefnum, það sem ég þekki best, það sem er 

mér næst. Ég rannsaka sjálfa mig, vini mína og fjölskyldu. Sophie Calle hefur töluvert fengist 

við að setja sjálfa sig á svið með verkum á borð við Take Care of Yourself (2007)22 og Exquisite 

Pain (2003).23 Ég er hrifin af vinnuaðferðum hennar og því hvernig hún setur upp verkin sín; 

forvitnilegar upplýsingar sem maður rekst ekki á hversdagslega, eru settar upp í einföldum og 

aðgengilegum búningi. Ljósmyndir og textar eru þeir miðlar sem heilla mig mest eins og áður 

hefur komið fram, og notast Calle mikið við þá. Innihaldið í verkum hennar er líka eitthvað 

sem grípur mig; að opinbera og listvæða hversdagslíf sitt og annarra. Verk hennar samtvinna 

raunveruleikann, minningar og hugarburð og má í leiðinni út skilin milli lífs listamannsins og 

listarinnar24. Að setja hversdagshluti í listsamhengi; tilfinningar og viðburði sem allir upplifa; 

setja þá upp og sýna, gera eitthvað áhugavert úr þeim með einlægni og húmor.25 

  

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
21 „What sort of stories does he like?” 
„About himself. Because he’s that sort of Bear.” Þýðing BET. Milne, Winnie-the-Pooh, bls. 2. 
22 Sjá viðauka VIII. 
23 Sjá viðauka IX. 
24 Calle, True Stories, bls. 107. 
25 Calle, True Stories, bls. 107. 

Rannsóknir 
 
Verkið Máltíðin (2015)26 er tvíþætt verk sem ég vann fyrir einkasýningu sem ég hélt í 

Kubbnum í nóvember 2015. Það er að mörgu leyti innblásið af verkum Calle, bæði verkinu 

Rachel, Monique (2010)27 og seríunni Birthday Ceremony (1992).28 Verkið er það stærsta og 

viðamesta sem ég hef unnið, mikið umstang fólst í sviðsetningu og framkvæmd viðburðarins. 

Máltíðin er einhvers konar óður til ömmu minnar á lokaspretti lífsins; annars vegar er 

það textaverk um hana og seinustu vikur lífs hennar og hins vegar er það matarboð haldið henni 

til heiðurs, í hennar anda og með hana á bakvið eyrað. Matur og matarboð eru svo persónulegir 

miðlar, eins og Joel C. Kuipers segir í grein frá 1991 „[...] í bragði finnum við [..] svo mikla 

tengingu við tilfinningalegu hliðina,“29 og bendir einnig þar á að orð sem lýsi mat lýsi svo 

persónulegri og tilfinningalegri reynslu. Með boðinu reyni ég á einhvern hátt að draga upp 

mynd af ömmu minni í gegnum mat og stemningu, meðal gesta sem þekkja hana ekki neitt og 

þekkjast ekki sjálfir, reyni ég að listgera tilfinningalega upplifun matarins. Þó að verkið hafi 

við fyrstu sýn aðeins virðst matarboð með tíu gestum sem vart þekktust, þá varð borðhaldið 

hátíðlegt og örlítið feimnislegt því enginn gestanna var viss um hvað hann væri að gera þarna 

en þótti á sama tíma ósköp vænt um stundina og samsætið, svipað og í sögunni um gestaboðið 

hennar Babette,30 franska kokksins sem leit á matreiðslu sem listform.  

Í verkinu Rachel, Monique (2010) skrásetur Calle seinustu mínútur móður sinnar, 

fangar dánarstund hennar þó hún sé heldur óljós og setur fram sem myndbandsverk líkt og ég 

reyni á vissan hátt að gera með ömmu mína; fanga hana í listinni, áður en hún fellur frá. Í 

Birthday Ceremony (1992) aftur á móti vinnur Calle með viðburði; býður vinum heim til sín á 

afmælinu sínu og einn þeirra þarf að koma með leynigest hvert ár. Tala boðsgesta á að vera 

jöfn aldri Calle. Hún geymir svo gjafirnar sem hún fær í kassa, ónotaðar, og sýnir. Mörgu í því 

verki svipar til Máltíðarinnar, t.d. leynigestirnir en aðeins sex gestum var boðið að taka þátt í 

Máltíðinni og áttu þeir allir að koma með leynigest sem ég þekkti ekki, sýningarþátturinn; það 

að hafa boðið úti í búðarglugga og grátbroslegu hátíðarhöldin. Í texta sínum Fifty Helpful Hints 

on the Art of the Everyday segir Allan Ruppersberg að listin eigi að nota hversdagsaðferðir og 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
26 Sjá viðauka VI. 
27 Sjá viðauka X. 
28 Sjá viðauka XI.	
  
29 „[...] in taste do we find […] such a close relation with emotional tone,“ Þýðing BET. Joel C. Kuipers, 
„Matters of Taste in Weyéwa.“ Í The Varieties of Sensory Experience: A Sourcebook in the Anthropology of the 
Senses, David Howes ritstýrði, 111-125, (Toronto: University of Toronto Press, 1991), bls. 111-112. 
30 Babettes gæstebud er skáldsaga eftir Karen Blixen um franska konu sem flýr frá heimalandi sínu og leitar 
hælis í dönskum smábæ hjá tveimur eldri systrum. Þegar hún vinnur í lottóinu býður hún systrunum sem hafa 
hýst hana og nokkrum vel völdum úr nágrenninu í tólf rétta franska veislu. 

-efni til að minnka eða má út skilin milli viðfangsins og viðfangsefnisins31 og það er það sem 

ég legg mig fram um að gera eins og skýrt kemur fram í Máltíðinni. Matarboð er eitthvað sem 

allir þekkja og geri ég það að listaverki á sama tíma og viðfangsefnið er fjölskylda og dauði 

ástvinar, óumflýjanlegur hluti lífsins. Eitthvað sem allir þekkja. 

Verkið 3 nætur 8 mínútur 7 sekúndur (2014)32 er annað dæmi um verk þar sem ég hef 

fengist við rannsóknir á hversdagslegri athöfn. Þar tók ég fyrir svefn og var þá einnig undir 

áhrifum Sophie Calle og verks hennar, Sleepers (1979).33 Í þessu fyrsta verki Calle skín það 

strax í gegn hvernig hún átti eftir að gera áhorfendur meðseka þátttakendur í list sinni og hnýsni. 

Inn í rannsóknina sem ég gerði vann ég athugun á huganum og undirmeðvitundinni, ástandinu 

milli svefns og vöku og hleypti áhorfendum inn í mitt persónulegasta rými. Ég stillti upp 

myndavél í horni í herberginu mínu og hafði kveikt á henni yfir nótt, þrjár nætur í röð. Ég svaf 

með stílabók og penna við hliðina á mér og stillti vekjaraklukkuna mína svo hún myndi hringja 

nokkrum sinnum yfir nóttina með það að markmiði að skrifa niður það fyrsta sem mér kæmi 

til hugar hvert skipti sem klukkan hringdi og vekti mig. En manneskja í svefnrofunum er 

óútreiknanleg og mikið af því sem ég skrifaði var ólæsilegt og/eða samhengislaust. 

Vídeóverkið var sett upp í innsetningu með textanum sem varð til í hyldýpinu milli svefns og 

vöku.  

Frá því að ég man eftir mér hef ég haft unun af því að skrifa og skrifaði mikið sem barn. 

Áhuginn dvínaði aðeins á unglingsárunum en um og upp úr tvítugu kviknaði hann aftur. Af 

öllum mínum verkum eru skrif mín og textaverk það persónulegasta sem ég skapa. Í þeim fjalla 

ég yfirleitt dýpra um eitthvað sem er nálægt mér þó svo að ég máli oft nokkur lög af felulitum 

yfir það, grín og glens til að brynja sannleikann aðeins. Þegar ég varð skotin í strák sem var að 

ferðast í Víetnam sat ég ein heima á Íslandi í febrúarfrosti og gerði textaverkið JÁ OK (2014),34 

verk þar sem ég lýsti vanþóknun minni á því að hann væri lengst í burtu í smaragðsgrænum 

frumskógi með þessum tveimur orðum. Árið 2013 gerði ég bókverkið Niðurstöður,35 sem ég 

var mjög ánægð með. Verkið var sögubók sem byggði á rannsóknum og skráningu á samtölum 

sem ég átti við mismunandi fólk viku eina í nóvember 2013. Það var þá sem ég komst að því 

hvað það er áhugavert að skoða hversdagslega hluti, sem fólk á til að gleyma um leið og það 

hefur sleppt orðinu, út frá rannsóknarlegu sjónarhorni og setja þá í nýtt samhengi. 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
31 Allen Ruppersberg, „Fifty Helpful Hints on the Art of the Everyday.“ Í The Everyday, Stephen Johnstone 
ritstýrði, 54-56, (Cambridge: The MIT Press, 2008), bls. 56. 
32 Sjá viðauka II. 
33 Sjá viðauka XII. 
34 Sjá viðauka I. 
35 Sjá viðauka III. 

Matur og bull í list 
 

Dieter Roth er listamaður sem ég hef lengi litið upp til. Áhugi hans, upphafning og endurnýjun 

á bókverkinu heillar mig mjög og hef ég haft mikinn áhuga á að vinna bókverk síðan ég kynntist 

verkum Roths. Bókverkið Det er nu bare det (2014)36 var unnið eftir að hafa skoðað sýningu 

með verkum Roths í sýningarýminu Safni við Bergstaðarstræti. Þar sótti ég bæði innblástur í 

mikla bókverkagerð hans og margfeldið og í tilhneigingu hans til þess að vinna með mat og 

rotnun.37 Det er nu bare det er bók úr mislitum pappír sem bæði er búið að skrifa nokkur orð í 

og líma kexkökur og kornflex inn í. Í verkinu lék ég mér með orðatiltækið bless, kex, kornflex, 

skoðaði æskuna, bókstafleika og heim barnamáltækja. Að búa til sínar eigin bækur; setja þær 

upp, prenta þær og binda er eitthvað sem mér finnst mjög fallegt. Iðni Roths og natni við að 

tileinka sér alla heimisins miðla, eða svo að segja, er annað sem mér finnst áhugavert og er 

stöðugt að vinna í að tileinka mér. Að skrásetja sjálfan sig og aðra; fólkið í kringum sig ásamt 

sínum innstu hugsunum og minningum. Stephen King skrifar um það í sjálfsævisögulegu 

bókinni On Writing: A Memoir of the Craft að hann hafi uppgötvað eigin alkóhólisma og 

lyfjamisnotkun þegar hann skoðaði verk sitt, bókina The Shining, og áttaði sig á því að þar sem 

hann var að skrifa um aðalpersónuna, óvirkan alkóhólista og rithöfund, var hann ómeðvitað að 

skrifa um sjálfan sig.38 Í list er algengt að vinna svona út frá sjálfum sér, hvort sem það er 

meðvitað eða ekki þegar verkið er skapað þá verður það yfirleitt ljóst þegar litið er til baka eins 

og King bendir á. 

Það tekur tíma að finna áhugasvið sitt. Þegar ég var lítil langaði mig að verða leikari, á 

unglingsárunum kokkur. Þegar ég kynntist starfi myndlistarmannsins fyrir alvöru áttaði ég mig 

á því að þar lágu einhverjir töfrar. Ekki er langt síðan ég fór að tileinka mér uppákomu- og 

viðburðaformið í list minni en það sameinar löngun mína til þess að gleðja, vinna með mat, 

skemmta, fagna og hafa gaman saman. Dieter Roth sagði einu sinni í viðtali við Þjóðviljann: 

„Ég er ekki pólitískur listamaður. Pólitík er enginn sannleikur, síst af öllu sú sem birtist í 

blöðunum. Mig langar ekkert að lesa einhverjar drápsfréttir frá Afríku. Það er svo leiðinlegt að 

lesa fréttir.“39 Mig langar að gera list sem dreifir huganum frá drápsfréttum og hrikaleika, 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
36 Sjá viðauka V. 
37 Jacquelynn Baas, Fluxus and the Essential Questions of Life, (Chicago: The University of Chicago Press, 
2011), bls. 14. 
38 King, On Writing: A Memoir of the Craft, bls. 104-5. 
39 Ingólfur Margeirsson, „„Ég dreg bara kvaðradrótina“: Dieter Rot listamaður segir frá,“ Þjóðviljinn, 3. 
september 1978, bls. 22, sótt 6. október 2015 á 
http://timarit.is/view_page_init.jsp?issId=222345&pageId=2862627&lang=is&q=Dieter. 

varpar ljósi á það fyndna og skemmtilega í kringum okkur þó svo að hún geti á sama tíma alveg 

snert á alvarlegum málefnum. Verkið Landslag40 frá árinu 2014 var fyrsti gjörningurinn sem 

ég gerði en þar setti ég mig í hlutverk kokks, húsmóður og málara allt í senn. Ég málaði þrívíða 

mynd af íslensku landslagi með rjóma sem ég þeytti á staðnum. Hugmyndin var vel útfærð, 

með leikmynd og hljóðmynd og átti aðallega að vera fyndin og eins konar viðburður fyrir 

áhorfendur. Verkið var þó gert í kringum MS-einokunarskandalinn sama haust og varð þar af 

leiðandi líka öðrum þræði pólitískt þó það hafi ekki verið ætlunin til að byrja með en 

Bangsímon kemur einmitt inn á þetta í bókinni The House at Pooh Corner; „[...] þegar þú [...] 

hugsar um hluti, kemstu að því að stundum verður hlutur sem virtist mjög hlutlegur í hausnum 

á þér allt öðruvísi þegar hann er kominn út fyrir hausinn og aðrir eru farnir að horfa á hann.“41 

Á þessum tíma var ég enn með hugann við Dieter Roth og hugmyndina um það að listaverkið 

sé tímabundið; að það geti rotnað og breyst og jafnvel horfið. Þessi hugsun er líka það sem 

heillar mig við gjörninga- og viðburðalistformið; það að listin sé eitthvað sem birtist bara, 

eitthvað gerist sem fær mann til að hugsa eða hlæja og svo hverfur það og verður aldrei aftur 

til, a.m.k. ekki eins. Roth er einn af þeim listamönnum sem hafa haft hvað mest áhrif á mig en 

fleiri listamenn á borð við Gustav Metzger hafa einnig unnið með hugmyndir um hverfulleika 

listarinnar.42 

 Verk á borð við Landslag (2014) sleppir bullaranum í mér lausum. Það eru nefnilega á 

mér tvær meginhliðar; tilfinningaleg, skipulögð og alvarleg hlið, sem ég nota oft við 

ljósmyndun og skrif, og svo fyndna bullhliðin. Stundum renna þær saman en stundum bulla ég 

bara eða skipulegg bara. Þessu (og mörgu öðru) hef ég komist að í sjálfsrannsóknarferli síðustu 

missera. Allt tekur sinn tíma. Stundum hef ég verið aðgerðalaus og þótt það óþægilegt en 

staðreyndin er sú að maður þarf líka að gera ekkert. Það er hluti af því að hugsa og að vera til. 

Að gefa sér tíma til þess að sitja á vinnustofunni sinni og gera ekki neitt. Það er gott að vera 

hugmyndalaus stundum og að þurfa að kveljast svolítið. Þá verða hugmyndirnar sem koma svo 

dýrmætar, eða að minnsta kosti oft áhugaverðari. 

Allt frá 1931 hafa listamenn á borð við fútúrista og síðar flúxara gert matarverk.43 

Flúxarinn Daniel Spoerri opnaði t.d. listaveitingastað í Þýskalandi árið 1968 sem vakti mikla 

athygli og fútúristarnir sneru öllu á hvolf þegar þeir settu fyrst fram hugmyndina um að notast 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
40 Sjá viðauka IV. 
41 „[...] when you [...] Think of Things, you find sometimes that a Thing which seemed very Thingish inside you 
is quite different when it gets out into the open and has other people looking at it,“ Þýðing BET. Milne, The 
House at Pooh Corner, bls. 102.	
  
42 Sjá viðauka XIV. 
43 Baas, Fluxus and the Essential Questions of Life, bls. 13. 

við mat sem efnivið í list.44 Ég vil kalla mig flúxara og tengi þá helst við bullið og matarnotkun 

í listum. Á flúxviðburðinum Lewd Food Banquet sem átti sér stað í Chicago árið 1993 

(fæðingarár mitt, tilviljun?) byggði Larry Miller plexigler-kassa með götum fyrir hendurnar og 

munninn sem settir voru utan um máltíðir. Þannig innrammaði hann matinn og athöfnina að 

borða hann,45 líkt og ég gerði í verkinu Máltíðin þar sem gestir borðuðu veislumatinn úti í 

búðarglugga. Í því verki notaði ég einnig aðra flúxþætti, tilviljunina, þátttökuna og þematískan 

mat. Ég lét gestina um að halda boðinu, listaverkinu, gangandi; það eina sem ég sá þeim fyrir 

var félagsskapur, matur og umhverfi. Ég og tilviljunin fleygðum meira að segja aukagesti í 

spilið sem átti leið hjá og hafði mikinn áhuga, eitthvað sem var svo sannarlega ekki fyrirséð. 

Verkið er því að mörgu leyti mjög í anda flúxarans John Cage sem trúði á það að listamaðurinn 

ætti að byrja á verki án þess að vera með mynd í huganum af lokaútkomunni og sagði líkt og 

Benjamin Hoff; „Það var ferlið við að skapa sem var það mikilvægasta, ekki 

lokaniðurstaðan.“46 Það að notast við þema, sem í þessu tilfelli var amma mín, tengist aftur á 

móti flúxmáltíðunum (e. fluxmeals) en þær voru oft settar fram með þema.47 

Í verkinu Landslag (2014) er augljós tenging við flúxus en þar vinn ég með rjóma sem 

efnivið í landslagsskúlptúr, svipað og þegar Dick Higgins setti fram dansverkið Danger Music 

Number Fifteen (1962)48 sem fólst í því einu að vinna með egg og smjör; á hvaða hátt sem 

túlkanda lysti. Í flúxussamhenginu má að lokum nefna verkið Sósuþátturinn (2014)49 þar sem 

ég vann með tilraunakennda réttinn Spaghettímangó en „[...] flúxmáltíðir innihéldu m.a. 

tilraunakenndan mat,“50 merkimiði sem ég myndi tvímælalaust skella á nýaldarréttinn 

Spaghettímangó. Húmor verður óumflýjanlegur í ofangreindum verkum en það er akkúrat það 

sem gerir þau spennandi; eins og segir í Bókinni um veginn; „Þar, sem glaumur er og gleði, 

munu vegfarendur nema staðar [...].“51 

  

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
44 Filippo Tommaso Marinetti, Futurist Cookbook, Suzanne Brill þýddi, (San Francisco: Bedford Arts, 1989), 
bls. 7. 
45 Baas, Fluxus and the Essential Questions of Life, bls. 19. 
46„It was the process of creating that was important, not the finished product.“ Þýðing BET. „Fluxus,“ The Art 
Story: Modern Art Insight, 17. nóvember 2015. http://www.theartstory.org/movement-fluxus.htm. 
47 Baas, Fluxus and the Essential Questions of Life, bls. 19. 
48 Sjá viðauka XIII. 
49 Sjá viðauka VII. 
50 „[...] fluxmeals included experimental foods.“ Þýðing BET. Baas, Fluxus and the Essential Questions of Life, 
bls. 19. 
51 Lao-Tse, Bókin um veginn, bls. 42-43. 

Niðurstaða 
 
Hér að framan hef ég rannsakað eigin ástæður fyrir listsköpun og sett í samhengi við Sophie 

Calle, Dieter Roth og flúxus. Samhliða því hef ég skoðað tengsl Bangsímons og fræði taóisma 

við myndlist og lífstíl og sýnt fram á það að lífið er jafn einfalt og það er skemmtilegt og listin 

er leið til þess að lýsa upp tilveruna. Töluverð áhersla hefur verið lögð á mat og tilfinningar í 

tengslum við ofangreinda þætti; kenningar fræðimanna á borð við Allen Ruppersberg og Joel 

C. Kuipers hafa verið skoðaðar og notaðar til þess að renna stoðum undir hugmyndir höfundar 

um snertifleti matar og lista. Rannsakað hefur verið og sýnt fram á hvernig þessir hlutir tengjast 

og listin skoðuð í sambandi við mat og mannlegt eðli.  

 Það er augljós staðreynd að manneskjan getur ekki lifað án matar en ekki er eins ljóst 

hvort hún geti lifað án listar. Svo mikið er þó víst að það væri hundrað sinnum leiðinlegra að 

vera til ef ekki væri fyrir listina, matur er viðfangsefni og efniviður sem hvert mannsbarn þekkir 

og oftar en ekki bæði skemmtilegt og gómsætt. Í þessu ferli hef ég fundið sjálfa mig og ég hef 

fundið tilgang með því sem ég geri. Með hjálp Bangsímons hefur mér tekist að draga fram 

léttleika lífsins og einfaldleika og fegurð hversdagstilverunnar. Ég hef líka fundið töluverð 

líkindi með okkur bangsanum; ég notast mikið við mat sem efnivið í sköpun minni eins og 

Bangsímon notar hunang til að leysa flestan vanda. 

 Heimurinn er fullur af alls konar vafasömum persónum og ákvörðunum en hann þarf 

ekki að vera erfiður og leiðinlegur. Fólk sem býr við viðunandi og jafnvel góð eða 

framúrskarandi lífsgæði á að geta skemmt sér og horft á björtu hliðarnar, fundið það fallega í 

því einfalda og kunnað að meta list og góðan matarbita – því það er ekki sjálfgefið. 

